Տ Ե Ղ Ե Կ Ա Ն Ք
​​​««Զինվորական ծառայության և զինծառայողի կարգավիճակի մասին» օրենքում լրացումներ և փոփոխություններ կատարելու մասին» ՀՀ օրենքի նախագծի վերաբերյալ
	1. Արդարադատության նախարարություն


	21.02.2024թ.

	
	N //6249-2024

	Նախագծով նախատեսվում է «Զինվորական ծառայության և զինծառայողի կարգավիճակի մասին» օրենքի (այսուհետ՝ Օրենք) 20-րդ հոդվածի 3-րդ մասից հետո լրացնել 4-րդ, 5-րդ և 6-րդ մասեր, որոնցով նախատեսվում է, որ քաղաքացուն պատշաճ ծանուցման մասին փաստը հաստատող փաստաթուղթ կամ հանգամանք են համարվում`
1) ծանուցագիրն առձեռն հանձնելու դեպքում՝ ծանուցագիրը ստանալու մասին քաղաքացու ստորագրությամբ հաստատված ստացականը.

2) փոստային կապի միջոցով ծանուցման դեպքում` ծանուցագիրը ներառող փոստային պատվիրված նամակը քաղաքացուն հանձնված լինելը հաստատող փաստաթուղթը կամ էլեկտրոնային հավաստումը.

3) անհատական ծանուցման դեպքում` «Ինտերնետով հրապարակային և անհատական ծանուցման ծանուցման մասին» օրենքով սահմանված քաղաքացու պաշտոնական էլեկտրոնային փոստի հասցեով ուղարկված ծանուցագիրը քաղաքացու կողմից կարդալու մասին էլեկտրոնային հավաստումը.

4) հրապարակային ծանուցման դեպքում` օրենքով սահմանված Հայաստանի Հանրապետության հրապարակային ծանուցումների պաշտոնական կայքում քաղաքացուն ուղղված ծանուցագրի քաղվածքի տեղադրումը:

Այս կապակցությամբ հարկ ենք համարում նշել, որ ՀՀ քրեական օրենսգրքի 461-րդ և 462-րդ հոդվածներով քրեական պատասխանատվություն է նախատեսված պարտադիր զինվորական կամ այլընտրանքային ծառայությունից կամ զորահավաքային զորակոչից և վարժական հավաքներից խուսափելու համար, իսկ այդ հանցագործությունների սուբյեկտիվ կողմի պարտադիր հատկանիշ է հանդիսանում մեղքի առկայությունը:

Միաժամանակ հարկ է նշել, որ ըստ նույն օրենսգրքի 23-րդ հոդվածի՝ պատժի սպառնալիքով արգելված արարքը համարվում է մեղավորությամբ կատարված, եթե այն կատարողը գիտակցել է իր արարքի հակաիրավականությունը կամ թեև չի գիտակցել, բայց կարող էր գիտակցել դա:
Հիմք ընդունելով վերոգրյալը՝ գտնում ենք, որ Նախագծի վերոնշյալ իրավակարգավորումների սահմանման պարագայում հնարավոր է առաջանա մի իրավիճակ,  երբ անձը գտնվելով արտերկրում՝ հրապարակային ծանուցման ընթացակարգով ձևականորեն կհամարվի ծանուցված, օրինակ՝ վարժական հավաքներին կանչվելու վերաբերյալ, սակայն օբյեկտիվ պատճառներից ելնելով, այն է՝ երկրում չլինելու պատճառով, չի կարողանա ներկայանալ համապատասխան վարժական հավաքին, որի արդյունքում առանց համապատասխան դիտավորության առկայության, հնարավոր է անձի նկատմամբ նախաձեռնվի համապատասխան քրեական վարույթ, ինչը խնդրահարույց է անձի իրավունքների պատշաճ ապահովման տեսանկյունից: 

Միաժամանակ հարկ է նշել նաև, որ վերոնշյալ իրավակարգավորումների պարագայում ընդհանրապես հնարավոր են խնդիրներ առաջանան պատշաճ ծանուցման հետ կապված, քանի որ քաղաքացին պարտավոր չէ յուրաքանչյուր օր ստուգել www.azdarar.am կայքը՝ ծանուցումներ ստանալու համար, իսկ տվյալ պարագայում բացառված չէ այնպիսի իրավիճակի առաջացումը, երբ անձի նկատմամբ, առանց համապատասխան ծանուցումները ստանալու, կնախաձեռնվի քրեական վարույթ, ինչը կարծում ենք տվյալ պարագայում հակասում է նաև համաչափության սահմանադրական սկզբունքին, քանի որ խոսքը այս դեպքում ամենախիստ՝ քրեական պատասխանատվության մասին է:

Գտնում ենք, որ վերոնշյալ իրավակարգավորումներ խնդրահարույց են նաև ՀՀ Սահմանադրական դատարանի 12.05.2020 թվականի թիվ ՍԴՈ-1529 որոշման համատեքստում, քանի որ այդ որոշմամբ Սահմանադրական դատարանը գտել է, որ «Վարչարարության հիմունքների և վարչական վարույթի մասին» Հայաստանի Հանրապետության օրենքի՝ ծանուցմանը վերաբերող իրավակարգավորումներից հետևում է, որ ծանուցման հանձնումը պետք է կատարվի այնպիսի եղանակով, որը թույլ կտա հաստատել հասցեատիրոջ կողմից ակտն ստանալու կամ օրենքով սահմանված դեպքերում պատշաճ ծանուցված լինելու փաստը, որը արդյունավետ կառուցակարգ է պատշաճ ծանուցման իրականացման համար, այսինքն՝ էական նշանակություն ունի ծանուցումն ստանալու հանգամանքը, այլ ոչ միայն այն ուղարկելու փաստի առկայությունը։

Ուստի գտնում ենք, որ Նախագծով անհրաժեշտ է սահմանել այնպիսի իրավակարգավորումներ, որոնց արդյունքում լիովին հնարավոր կլինի բացառել անձի ոչ իրազեկ լինելու հնարավորությունը:

Միաժամանակ անհրաժեշտ է նաև Նախագծի 1-ին հոդվածով Օրենքի 20-րդ հոդվածի 3-րդ մասից հետո լրացվող նոր 5-րդ մասի 3-րդ կետում առկա «Ինտերնետով հրապարակային և անհատական ծանուցման մասին» օրենքի վերնագիրը վերանայել, քանի որ այդ օրենքի վերնագրում «ծանուցման» բառը կրկնվում է:
	Ընդունվել է

Նախագծում ներառվել է ՀՀ-ում գտնվելու դեպքում ներկայանալու պարտավորությունը:

Չի ընդունվել

Հրապարակային ծանուցումը իրականացվելու է վերջում, միաժամանակ, դրա տեխնիկական լուծումը համարժեք է լինելու ներկայումս գործող ՃՈ և ավտոկայանատեղերի տուգանքների համար հրապարակային ծանուցման ձևաչափին:

Ընդունվել է

	2. Տարածքային կառավարման և ենթակառուցվածքների նախարարություն


	25.01.2024թ.

	
	N ԳՍ//2208-2024

	«Զինվորական ծառայության և զինծառայողի կարգավիճակի մասին» օրենքում լրացումներ և փոփոխություններ կատարելու մասին» օրենքի նախագծի (այսուհետ՝ Նախագիծ) վերաբերյալ սկզբունքային առաջարկություններ և դիտողություններ չկան, միաժամանակ, առաջարկում ենք քննարկել Նախագծի 1-ին հոդվածի 5-րդ մասի 4-րդ կետի և «Ինտերնետով հրապարակային և անհատական ծանուցման մասին» օրենքի 10-րդ հոդվածի 4-րդ մասի դրույթների համապատասխանության հարցը: Հրապարակային ծանուցման դեպքում, ըստ Նախագծի քաղաքացին համարվում է ծանուցված՝ ծանուցումը տեղադրելուց հետո 5-րդ օրը, իսկ նշված օրենքով՝ 10-րդ օրը:

Միաժամանակ, առաջարկում ենք քննարկել նաև Նախագծում ծանուցման միջոցների պարտադիր հերթականություն սահմանելու հնարավորության հարցը՝ «Ինտերնետով հրապարակային և անհատական ծանուցման մասին» օրենքի 10-րդ հոդվածի 4-րդ մասի դրույթներին համապատասխան:
	Ընդունվել է
Ընդունվել է



	3. Ֆինանսների նախարարություն


	07.02.2024թ.

	
	N 01/11-1/2508-2024

	ՀՀ ֆինանսների նախարարությունն ուսումնասիրել է ««Զինվորական ծառայության և զինծառայողի կարգավիճակի մասին» Հայաստանի Հանրապետության օրենքում փոփոխություններ և լրացումներ կատարելու մասին» օրենքի նախագիծը և հայտնում է հետևյալը.

Նախագծով հստակեցվում են պարտադիր զինվորական ծառայության զորակոչի, վարժական հավաքների և զինվորական վարժանքների կազմակերպման և անցկացման շրջանակներում քաղաքացիներին իրենց զինվորական հաշվառման վայրի մարմին ներկայանալու համար տրվող պատշաճ ծանուցումների եղանակները՝ փաստաթղթային կամ օրենքով սահմանված անհատական կամ հրապարակային, ինչպես նաև քաղաքացու կողմից դրանց ստացումը հաստատող փաստաթղթերի և հանգամանքների շրջանակը:

Վերոգրյալ նախաձեռնությունը հարկ ենք համարում քննարկել ՀՀ Սահմանադրության 50 և 75-րդ հոդվածներով և «Մարդու իրավունքների և հիմնարար ազատությունների պաշտպանության մասին» Եվրոպական կոնվենցիայով երաշխավորված պատշաճ վարչարարության իրավունքի ապահովման տեսանկյունից: 

Այսպես, Մարդու իրավունքների եվրոպական դատարանի նախադեպային իրավունքի՝ «....իրավական պաշտպանության միջոցը պետք է լինի արդյունավետ ոչ միայն օրենսդրական մակարդակում, այլ նաև պրակտիկայում»: Ավելին, արդյունավետ միջոցը պետք է օժտված լինի մարդու իրավունքի ենթադրյալ խախտումը կամ դրա շարունակումը կանխելու կամ իրավունքի խախտման համար պատշաճ փոխհատուցում ապահովելու հատկանիշով (Case օf KՍDŁA KՍDLAv. PՕLAND, app. ոօ. 30210/96, Jսdgmeոt 26 Օctօber 2000, §§ 157-158):

2015 թվականի հունվարի 27-ի իր թիվ ՍԴՈ-1189 որոշման մեջ ՀՀ Սահմանադրական դատարանը հարկ է համարել ընդգծել, որ՝ «(…) շահագրգիռ սուբյեկտների կողմից ……՜ պատշաճ ծանուցված լինելը՝ վերջիններիս իրավունքների պաշտպանության cօոditiօ siոe qսa ոօո (պայման, առանց որի հնարավոր չէ) կարևոր պայման է, առանց որի հնարավոր չէ երաշխավորել նրանց իրավունքների արդյունավետ պաշտպանությունը: Ուստիև ծանուցման ինստիտուտի իրավական կանոնակարգումները պետք է կրեն ոչ թե ձևական բնույթ, այլ պետք է ուղղված լինեն (…) սուբյեկտի (…)` ՀՀ Սահմանադրությամբ և օրենքներով երաշխավորված իրավունքների պաշտպանությանը: Նշված նպատակն իրագործելու համար օրենսդիրը պետք է նախատեսի ……՜ արդյունավետ ծանուցման (…) ընթացակարգ, որը գործնականում կբացառի (…) շահագրգիռ անձանց օբյեկտիվորեն ոչ իրազեկված լինելու իրավիճակները»:

ՀՀ Սահմանադրական դատարանը, 2018 թվականի հունիսի 18-ի իր ՍԴՈ-1420 որոշման մեջ անդրադառնալով Սահմանադրության 75-րդ հոդվածի բովանդակությանը, արձանագրել է. «ՀՀ Սահմանադրության 75-րդ հոդվածի պահանջն է, որ հիմնական իրավունքները և ազատությունները կարգավորելիս օրենքները սահմանեն այդ իրավունքների և ազատությունների արդյունավետ իրականացման համար անհրաժեշտ կազմակերպական կառուցակարգեր և ընթացակարգեր: Հետևաբար, այս տեսանկյունից Սահմանադրական դատարանը կարևորում է ոչ միայն իրավունքի իրացման կարգի օրենքով նախատեսման փաստը սոսկ, այլև նման կարգի արդյունավետությունը, այսինքն՝ օրենքի նորմերում բովանդակվող իրավակարգավորիչ այնպիսի միջոցների, ձևերի առկայությունը և դրանց գործադրման հնարավորությունը, որոնք կերաշխավորեն սահմանադրորեն կանխորոշված նպատակի լիարժեք իրացումը՝ կոնկրետ դեպքում հաշվի առնելով նաև ՀՀ Սահմանադրության 78, 79, 80 և 81-րդ հոդվածների պահանջները»:

Նախագծի հեղինակի՝ պարտադիր զինվորական ծառայության զորակոչին կամ վարժական հավաքներին կամ զինվորական վարժանքներին քաղաքացիներին անհատական՝ քաղաքացու պաշտոնական էլեկտրոնային փոստի հասցեով, կամ հրապարակային՝ օրենքով սահմանված Հայաստանի Հանրապետության հրապարակային ծանուցումների պաշտոնական կայքում ծանուցում տեղադրելու եղանակով, նախաձեռնությունը գտնում ենք, որ խնդրահարույց է պատշաճ վարչարարության իրավունքի արդյունավետ իրականացման համար անհրաժեշտ` Սահմանադրությամբ 75-րդ հոդվածով սահմանված պահանջներից և առաջարկվող կարգավորման տրամաբանության շրջանակներում և գործնականում չի ապահովում քաղաքացու կողմից օրենքով սահմանված Հայաստանի Հանրապետության հրապարակային ծանուցումների պաշտոնական կայքում պարտադիր զինվորական ծառայության զորակոչին կամ վարժական հավաքներին կամ զինվորական վարժանքներին կանչվելու մասին ծանուցումը տեսնելու հավանականության հարցը: Նկատի ունենալով, որ պարտադիր զինվորական ծառայության զորակոչին կամ վարժական հավաքներին կամ զինվորական վարժանքներին քաղաքացիներին ծանուցելու կառուցակարգի ոչ պատշաճ լինելը մասնավոր անձի համար կարող է առաջացնել բացասական հետևանքներ՝ պարտադիր զինվորական կամ այլընտրանքային ծառայությունից կամ զորահավաքային զորակոչից խուսափելու, վարժական հավաքից խուսափելու համար քրեական պատասխանատվության տեսքով, անհրաժեշտ է նախագիծը խմբագրել և նախատեսել արդյունավետ ծանուցման ընթացակարգ, որը գործնականում կբացառի ոչ իրազեկված լինելու իրավիճակները: 
	Ընդունվել է
Նախագիծը խմբագրվել է:

	4. Ներքին գործերի նախարարություն


	29.01.2024թ.

	
	N 43//11249-24

	Դիտողություններ և առաջարկություններ չկան:
	Ընդունվել է



	5. Ազգային անվտանգության ծառայություն


	26.01.2024թ.

	
	N 11/123

	1. Նախագծի 1-ին հոդվածով լրացվող «Զինվորական ծառայության և զինծառայողի կարգավիճակի մասին» օրենքի (այսուհետ՝ Օրենք) 20-րդ հոդվածի 5-րդ մասի համաձայն՝ պարտադիր զինվորական ծառայության զորակոչին, վարժական հավաքի, զինվորական վարժանքի կամ զորավարժության ներկայանալու համար քաղաքացին կարող է ծանուցվել ՀՀ հրապարակային ծանուցումների պաշտոնական կայքում ծանուցումը տեղադրելու միջոցով, ինչը ենթադրում է ծանուցման բովանդակությանը (ծանուցվող անձին նույնականացնող տվյալներ, ծանուցման նպատակը, ներկայանալու վայրը, օրը, զնկոմիսարիատի վերաբերյալ տվյալներ և այլն) ծանոթանալու հնարավորություն համացանցին հասանելիություն ունեցող ցանկացած անձի համար:
Կարևորելով քաղաքացիներին իրենց զինվորական հաշվառման վայրի մարմին ներկայանալու վերաբերյալ ծանուցելու գործուն կառուցակարգեր սահմանելու, ինչպես նաև համապատասխան միջոցառումներին ներկայանալուց խուսափած քաղաքացիներին պատշաճ ծանուցումների չապահովման պատճառով պատասխանատվությունից խուսափելը բացառելու անհրաժեշտությունը, այնուամենայնիվ, անհրաժեշտ է նկատի ունենալ, որ նմանատիպ ծանուցումներում առկա տեղեկությունների հետ վերլուծական աշխատանքի արդյունքում (հատկապես դրանք համադրելով բաց աղբյուրներում առկա այլ տեղեկությունների հետ) կարող են բացահայտվել զինված ուժերի և այլ զորքերի անձնակազմի համալրման, կադրային հարցերի և մարտունակության վերաբերյալ տեղեկություններ, որոնք հանդիսանում են պետական գաղտնիք կամ դրա մաս են կազմում և ենթակա չեն հանրայնացման:
Բացի այդ, համացանցային տարբեր հարթակների միջոցով օտարերկրյա պետությունների հատուկ ծառայությունները մշտապես իրականացնում են համապատասխան որոնումներ և թիրախավորում են ՀՀ զինված ուժերը՝ փորձելով կորզել ռազմական  ոլորտի տեղեկություններ: Նախագծով առաջարկվող՝ հրապարակային ծանուցումների պաշտոնական կայքում տեղադրված տվյալները հանդիսանում են զգայուն տեղեկություններ, որոնք ևս օգտագործվելու են այդ ծառայությունների կողմից: Նշվածով պայմանավորված՝ զորակոչի, վարժական հավաքի, զինվորական վարժանքի կամ զորավարժության անցկացման ժամկետների, դրանց շրջանակներում քաղաքացիների անձնական և նրանց կարգավիճակի վերաբերյալ տեղեկությունների հրապարակման հանգամանքը կարող է օգտագործվել ի վնաս ՀՀ անվտանգությանը և շահերին, քանի որ վերլուծությամբ կարող է բացահայտվել ՀՀ զինված ուժերի զորային ռեսուրսի հնարավոր զինվորական մասնագիտության և կարգավիճակի, բանակի անձնակազմի քանակական և այլ ոչ հրապարակման ենթակա տվյալներ, ինչպես նաև թիրախավորել ծանուցում ստացող քաղաքացիներին:
Հրապարակային ծանուցման եղանակը խնդրահարույց է նաև պատշաճ ծանուցման տեսանկյունից, հատկապես՝ զորակոչից կամ վարժական հավաքից խուսափելու դեպքում քաղաքացու քրեական պատասխանատվության հարցը լուծելիս: Մասնավորապես, քրեական դատավարությունում անձին պատշաճ ծանուցելու վերաբերյալ ընթացակարգի ձևական կիրառումը ինքնին չի կարող համարվել վերջինիս՝ զինվորական կոմիսարիատ ներկայանալու պարտավորության մասին տեղեկացված լինելու փաստը հաստատող հանգամանք, ինչով պայմանավորված, հնարավոր չի լինի հիմնավորել նրա արարքում համապատասխան հանցակազմի առկայությունը:

2. Նախագծի 1-ին հոդվածով լրացվող Օրենքի 20-րդ հոդվածի 4-րդ մասի համաձայն՝ պատշաճ ծանուցում են հանդիսանում փաստաթղթային, անհատական կամ հրապարակային եղանակով տրված ծանուցումները, իսկ 5-րդ մասում թվարկվում են պատշաճ ծանուցման փաստը հաստատող հանգամանքները, մինչդեռ կանոնակարգված չէ, որ դեպքում կամ ինչ հերթականությամբ պետք է կիրառվեն դրանք՝ ծանուցման եղանակի ընտրությունը թողնելով կիրառողի հայեցողական լիազորության տիրույթում: Նման կարգավորումը կարող է հանգեցնել չարաշահումների, երբ կիրառողը կընտրի իր համար առավել հարմար ծանուցման եղանակը՝ առանց հաշվի առնելու վերջինիս արդյունավետությունը: Հարկ է ընդգծել, որ ծանուցման եղանակների կիրառման դեպքերը կանոնակարգված են ՀՀ օրենսդրության՝ այլ իրավահարաբերություններ կարգավորող նորմերում (քաղաքացիական դատավարության, վարչական դատավարության ոլորտը կարգավորող և այլ), ընդ որում, հրապարակային ծանուցումների պաշտոնական կայքում քաղաքացուն ուղղված ծանուցման տեղադրումը թողնված է որպես վերջին միջոց՝ հաշվի առնելով տվյալ եղանակի ցածր արդյունավետությունը:
Ելնելով վերոգրյալից և հաշվի առնելով, որ նախագծով առաջարկվող հրապարակային ծանուցման եղանակը ոչ միայն չի լուծելու առկա խնդիրները, այլև առաջացնելու է անվտանգային ռիսկեր, առաջարկվում է կազմակերպել աշխատանքային քննարկում՝ ծանուցման գործուն կառուցակարգեր մշակելու և խնդրի լուծման արդյունավետ տարբերակ ներկայացնելու նպատակով:
	Ընդունվել է

Նախագիծը խմբագրվել է, ինչպես նաև կիրարկումն ապահովող ՀՀ կառավարության համապատասխան որոշման մեջ կսահմանվեն համապատասխան կառուցակարգերը:
Ընդունվել է

Նախագիծը խմբագրվել է:



	6. Քննչական կոմիտե

	26.01.2024թ.

	
	N 01/20/25151

	1. Նախագծի 1-ին հոդվածը խմբագրել հետևյալ բովանդակությամբ.
Հոդված 1. «Զինվորական ծառայության և զինծառայողի կարգավիճակի մասին» 2017 թվականի նոյեմբերի 15-ի ՀՕ-195-Ն օրենքի (այսուհետ՝ Օրենք) 20-րդ հոդվածը լրացնել 4-րդ և 5-րդ մասերով՝ հետևյալ բովանդակությամբ.

«4. Սույն հոդվածի, ինչպես նաև սույն օրենքի 59-րդ հոդվածի 6-րդ և 60-րդ հոդվածի 3-րդ մասերի իմաստով զորակոչման ենթակա քաղաքացուն պատշաճ ծանուցում է համարվում թղթային կամ օրենքով սահմանված անհատական կամ հրապարակայինեղանակով տրված ծանուցումը:

5. Սույն հոդվածի 4-րդ մասի համաձայն քաղաքացւն պատշաճ ծանուցման մասին փաստը հաստատող փաստաթուղթ կամ հանգամանք է համարվում՝ 

1) ծանուցագիրը քաղաքացուն առձեռն հանձնելու դեպքում՝ ծանուցագիրը ստանալու մասին տվյալ քաղաքացու ստորագրությամբ հաստատված ստացականը, իսկ քաղաքացու կողմից ծանուցագիրը ստանալուց հրաժարվելու դեպքում՝ հրաժարման հանգամանքի մասին ծանուցագիրը հանձնող իրավասու անձի կողմից ծանուցագրում այդ փաստը արձանագրելու հանգամանքը,

2) փոստային կապի միջոցով ծանուցման դեպքում՝ պատվիրված նամակը քաղաքացուն հանձնված լինելը հաստատող փաստաթուղթը, իսկ քաղաքացու կողմից նամակը ստանալուց հրաժարվելու դեպքում՝ հրաժարման հանգամանքի մասին նամակը հանձնող իրավասու անձի կողմից այդ փաստը արձանագրելու հանգամանքը,

3) անհատական ծանուցման դեպքում՝

«Ինտերնետով հրապարակային և անհատական ծանուցման մասին» ՀՀ օրենքի 10-րդ հոդվածի 1-ին մասով սահմանված քաղաքացու պաշտոնական էլեկտրոնային փոստի հասցեով ուղարկված ծանուցագիրը քաղաքացու կողմից կարդալու մասին պատասխան նամակի ստացումը, որը կներառի քաղաքացու անձնագրի լուսապատճենը,
4) փոստային կապի միջոցով ծանուցագիրը քաղաքացուն ուղարկելուց հետո՝ 10 աշխատանքային օրվա ընթացքում, հանձնման մասին հետադարձ ծանուցում չստանալու դեպքում ծանուցումն իրականացվում է ծանուցագիրը Հայաստանի Հանրապետության հրապարակային ծանուցումների պաշտոնական ինտերնետային կայքում տեղադրելու միջոցով, որի դեպքում քաղաքացին համարվում է ծանուցված կայքում ծանուցագիրը տեղադրելու օրվան հաջորդող 5-րդ օրը,

5) «Ռազմական դրության իրավական ռեժիմի մասին» օրենքով սահմանված կարգով ռազմական դրության կապակցությամբ հայտարարված ընդհանուր զորահավաքի ժամանակ ռազմական դրություն հայտարարելու մասին Հայաստանի Հանրապետության կառավարության որոշումը (այսուհետև՝ Կառավարության որոշում) հեռուստատեսությամբ, ռադիոյով և մամուլով հրապարակելը, որի դեպքում զորահավաքային զորակոչին ենթակա քաղաքացին համարվում է ծանուցված Կառավարության որոշումը հրապարակելու օրվան հաջորդող օրը և առձեռն կամ փոստային կամ անհատական կարգով ծանուցված չլինելու դեպքում պարտավոր է Կառավարության որոշմամբ սահմանված ժամկետում ինքնակամ ներկայանալ իր հաշվառման վայրի զինվորական կոմիսարիատ:

6. Սույն հոդվածի 5-րդ մասի 3-րդ, 4-րդ կետերով սահմանված եղանակով ծանուցումն իրականացվում է նույն հոդվածի 1-ին, 2-րդ կետերով սահմանված պատշաճ ծանուցման անհնարինության դեպքում:»:
	Մասամբ է ընդունվել
Նախագիծը խմբագրվել է: 
Ինչ վերաբերում է զորահավաքի ժամանակ ծանուցմանը, ապա դրա վերաբերյալ կարգավորումները «Պաշտպանության մասին» ՀՀ օրենքի 29-րդ հոդվածում կներառվեն նշված օրենքում հետագա փոփոխությունների և լրացումների կատարման շրջանակներում:


	7. Մարդու իրավունքների պաշտպան
	29.01.2024թ.

	
	N 01/13.1/429-2024

	««Զինվորական ծառայության և զինծառայողի կարգավիճակի մասին» Հայաստանի Հանրապետության օրենքում լրացումներ և փոփոխություններ կատարելու մասին» Հայաստանի Հանրապետության օրենքի նախագծի
 վերաբերյալ ՀՀ մարդու իրավունքների պաշտպւսնի աշխատակազմի կարծիքը հանգում է հետևյալին.
Նախագծով նախատեսվում են կարգավորումներ պարտադիր զինվորական ծառայության զորակոչին քաղաքացու ներկայությունն ապահովելու, պահեստազորում հաշվառված քաղաքացիներին վարժական հավաքների կանչելու, ինչպես նաև պահեստազորում հաշվառված քաղաքացիներին զինվորական վարժանքների (հրամանատարաշտաբային կամ շտաբային, զինվորական մարզումների) և զորավարժությունների (զորախաղերի) կանչելու ծանուցման կարգի առնչությամբ:
Նախագծի 1-ին հոդվածի համաձայն՝ վերոնշյալ դեպքերում քաղաքացուն պատշաճ ծանուցում է համարվում փաստաթղթային կամ օրենքով սահմանված անհատական կամ հրապարակային եղանակով տրված ծանուցումը:
Նույն հոդվածի համաձայն՝ քաղաքացուն պատշաճ ծանուցման մասին փաստը հաստատող փաստաթուղթ կամ հանգամանք են համարվում՝
1) ծանուցագիրն առձեռն հանձնելու դեպքում՝ ծանուցագիրը ստանալու մասին քաղւսքացու ստորագրությամբ հաստատված ստացականը.
2) փոստային պատվիրված նամակով ծանուցման դեպքում` պատվիրված նամակը քաղաքացուն հանձնված լինելը հաստատող փաստաթուղթը.
3) անհատական ծանուցման դեպքում՝

«Ինտերնետով հրապարակային և անհատական ծանուցման մասին» օրենքի 10-րդ հոդվածի 1֊ին մասով սահմանված քաղաքացու պաշտոնական էլեկտրոնային փոստի հասցեով ուղարկված ծւսնուցագիրը քաղաքացու կողմից կարդալու մասին էլեկտրոնային հավաստումը.
4) հրապարակային ծանուցման դեպքում՝ օրենքով սահմանված Հայաստանի Հանրապետության հրապարակային ծանուցումների պաշտոնական կայքում քաղաքացուն ուղղված ծանուցումը տեղադրելու քաղվածքը, որի դեպքում քաղաքացին 5-րդ օրը համարվում է ծանուցված:»:
Նախևառաջ, հարկ է նկատել, որ նախագծային կարգավորումները դիտարկվել են՝ այն հաշվառմամբ, որ անվտանգային հարցերը չեն հակադրվում մարդու իրավունքներին, դրանք համարժեք երևույթներ ու միմյանց փոխլրացնող արժեքներ են, որոնք կարող են ու պետք է զուգահեռ զարգանան՝ մշտապես լինելով պետության հոգածության ներքո: Ուստի, պետության անվտանգության ապահովմանն ուղղված գործընթացները պետք է ևս համահունչ լինեն մարդու իրավունքների երաշխավորման գործընթացներին:
Ի նկատի ունենալով վերոշարադրյալը՝ միևնույն ժամանակ հարկ է նշել, որ նախագծային կարգավորումները խնդրահարույց են մարդու իրավունքների ապահովման տեսանկյունից: Այսպես.
1. Նախագծով նախատեսվող կարգավորումներում առկա չէ ծանուցման հստակ հերթականություն (Նախագծով հստակեցված չէ, թե, օրինակ, նախ կիրառվում է ծանուցագիրն առձեռն հանձնելու տարբերակը, հետո միայն, ըսւո հերթականության, հաջորդ ձևերը, թե՞ ոչ):
Նման պարագայում զորակոչային և զորահավաքային համալրման ծառայության տարածքային ստորաբաժանումները
 կարող են, օրինակ, անձին ծանուցագիրը առձեռն հանձնելու փոխարեն միանգամից հրապարակային ծանուցումների պաշտոնական կայքում ծանուցում տեղագրել՝ դրանով համարելով անձին պատշաճ ծանուցված, ինչը վրա հասնող պատասխանատվության, ընդ որում՝ քրեական պատասխանատվության տեսանկյունից խնդրահարույց է:
Կարծում ենք, որ հրապարակային ծանուցումը և քաղաքացու պաշտոնական էլեկտրոնային փոստի միջոցով ծանուցումը զինկոմիսարիատների կողմից պետք է կիրառվեն որպես ծանուցման վերջին եղանակ: Անհրաժեշտ է Նախագծով նախատեսել կարգավորում առ այն, որ առաջնահերթության կարգով կիրառվում են ծանուցագիրն առձեռն հանձնելու և փոստային պատվիրված նամակով ծանուցելու եղանակները, այնուհետև, քաղաքացու կողմից ծանուցագիրը ստանալուց խուսափելու վերաբերյալ հիմնավոր կասկածի առկայության դեպքում քաղաքացիները ծանուցվում են մյուս երկու եղանակներով՝ ըստ հերթականության՝ նախ քաղաքացու պաշտոնական էլեկտրոնային փոստի միջոցով ծանուցման և վերջում միայն հրապարակային ծանուցման եղանակով:
Հիմք ընդունելով վերոգրյալը՝ անհրաժեշտ է վերը նշված տրամաբանությամբ Նւսխագծով նախատեսել ծանուցագիրն ուղարկելու հստակ հերթականություն՝ ապահովելով քաղաքացուն ծանուցագրի վերաբերյալ իրազեկելու ուղղությամբ իրավասու մարմինների պատշաճ ջանասիրությունը յուրաքանչյուր ծանուցման ձևի կիրառման շրջանակներում:
2. Մարդու իրավունքների պաշտպանի ներկայացուցիչների տարբեր զինկոմիսարիատներ իրականացրած այցերի ընթացքում զինկոմիսարիատների աշխատակիցները տեղեկացրել են, որ զինկոմիսարիատներում չի թույլատրվում ինտերնետ կապի օգտագործումը, հետևաբար էլեկտրոնային փոստի միջոցով ծանուցելու հնարավորությունը (որը գործող իրավակարգավորումներով ենթակա է կիրառման պարտադիր զինվորական ծառայության զորակոչի ժամանակ) գործնականում չի կիրառվում: Հետևաբար, վարժական հավաքին ներգրավողներին Նախագծով առաջարկվող նշված ծանուցման տարբերակն ունենալու է նույն կիրառելիության հետ կապված խնդիրը:
Ուստի, հաշվի առնելով վերը շարադրվածը՝ Նախագծի շրջանակներում առաջարկվում է քննարկման առարկա դարձնել նաև այս հարցը:
3. Գործնականում կարող են խնդիրներ առաջանալ էլեկտրոնային փոստի միջոցով կամ հրապարակային ծանուցման եղանակով քաղաքացիներին վարժական հավաքին կանչելու հետ կապված այն դեպքերում, երբ, օրինակ, քաղաքացին գտնվում է արտերկրում:
Նման պարագայում ստացվում է, որ անձը կարող է համարվել օրենքով նախատեսված կարգով ծանուցված, սակայն օբյեկտիվորեն չկարողանա ներկայանալ վարժական հավաքին՝ երկրում չլինելու պատճառով: Նման պարագայում, հարց է առաջանում, թե այդ իրավիճակում քաղաքացու՝ ՀՀ մուտք գործելու դեպքում արդյոք վերջինս ենթարկվելու է պատասխանատվության, արդյո՞ք նրա նկատմամբ նախաձեռնվելու է քրեական վարույթ, թե՞ ոչ: Ավելին, եթե այլ վարույթների դեպքում (քաղաքացիական, վարչական) պատշաճ ծանուցված անձի չներկայանալու դեպքում որոշակի իրավական հետևանքներ են առաջանալու նրանց քաղաքացիական իրավունքների տեսանկյունից, ապա այս պարագայում խոսքը գնում է պետության կողմից կիրառվող ամենախիստ՝ քրեաիրավական պատասխանատվության, ընդհուպ մինչև ազատությունից զրկելու հետ կապված պատժի մասին: Նշված հանգամանքը մարդու իրավունքների պաշտպանության պատշաճ ապահովման տեսանկյունից էլ ավելի է կարևորում անձի՝ իրապես, պատշաճ ծանուցված լինելու երաշխավորումը:
4. Հարկ է նաև ընդգծել, որ նման կարգավորում նախատեսելու դեպքում խիստ հավանական է վարժական հավաքներին կանչվողների նկատմամբ քրեական վարույթների զգալի աճի արձանագրումը: Ավելին, քրեական վարույթներով վարժական հավաքից խուսափելու դիտավորությունը հիմնավորելու տեսանկյունից կարող են առաջանալ բարդություններ, քանի որ ըստ Քրեական օրենսգրքի 462֊րդ հոդվածի՝ վարժական հավաքից խուսափելը կարող է դրսևորվել միայն դիտավորությամբ, իսկ հրապարակային ծանուցման եղանակով անձանց վարժական հավաքի կանչելուց և այդ անձի կողմից չներկայանալուց հետո քրեական վարույթ նախաձեռնվելու դեպքում վարույթն իրականացնող մարմնի առաջ դրվելու է իրավական խնդիր՝ հիմնավորելու վարժական հավաքից խուսափելու դիտավորությունը:
Հետևաբար, այս տեսանկյունից ևս Նախագծով առաջարկվող հրապարակային ծանուցման   ձևը խնդրահարույց է:
5. Նախագծային լուծումների առնչությամբ պետք է նաև նկատել, որ հրապարակային ծանուցման եղանակն իր մեջ կարող է պարունակել նաև որոշակի անվտանգային ռիսկեր: Մասնավորապես, հրապարակային ծանուցումների պաշտոնական կայքը, կայքում առկա ցանկացած տեղեկատվություն հասանելի է հանրության լայն շրջանակների: Տվյալ դեպքում Պաշտպանության նախարարության կողմից կազմակերպվող վարժական հավաքի մասնակիցների (պահեստազորում հաշվառված ՀՀ քաղաքացիների) անձնական տվյալների հրապարակումը կազմակերպվող վարժական հավաքից առաջ, որն իրենից ենթադրում է նաև մարտական հերթապահություն իրականացնելը, հնարավոր է հանգեցնի որոշակի անվտանգային խնդիրների:
6. Նախագծի քննարկվող դրույթում առանձնացվում են ծանուցման մի քանի եղանակներ՝ փաստաթղթային, օրենքով սահմանված անհատական, հրապարակային:
Միևնույն ժամանակ, Նախագծով նախատեսվում է կարգավորում առ այն, թե որն է համարվում քաղաքացուն պատշաճ ծանուցման մասին փաստը հաստատող փաստաթուղթ կամ հանգամանք: Նույն կարգավորման շրջանակներում տարանջատվում են երկու փաստաթուղթ (ծանուցագիրն առձեռն հանձնելու և փոստային պատվիրված նամակով ծանուցման դեպքում) և երկու հանգամանք (անհատական ու հրապարակային ծանուցման դեպքերում):
Նախագծային կարգավորումներից բխում է, որ փաստաթղթային ծանուցումն իրականացվում է ծանուցագիրն առձեռն հանձնելու և փոստային պաւրվիրված նամակով ծանուցելու ձևով:
Ասվածի առնչությամբ հարկ է նշել, որ «Ինտերնետով հրապարակային և անհատական ծանուցման մասին» ՀՀ օրենքով 2-րդ հոդվածի 1-ին մասի 1-ին կետի համաձայն՝ անհատական ծանուցում է համարվում անձին առձեռն, պաշտոնական էլեկտրոնային փոստով, փոստային կամ կապի այլ միջոցով տրամադրման ենթակա տեղեկատվությունը:
Ստացվում է, որ Նախագծով ծանուցման եղանակների շրջանակներում նախատեսվում է նաև օրենքով նախատեսված անհատական ծանուցումը, որն օրենքի իմաստով իրականացվում է նաև տեղեկատվությունը անձին առձեռն կամ փոստային կապի միջոցով տրամադրելու ձևով, որպիսի ձևով, նախագծային կարգավորումների համաձայն, իրականացվում է նաև փաստաթղթային ծանուցումը:
Ուստի, տարընկալումներից խուսափելու նպատակով՝ առաջարկում ենք վերանայել խնդրո առարկա կարգավորումը՝ ապահովելով սահմանումների միատեսակ ու միանշանակ ընկալումն ու կիրառումը:
Ողջ վերոգրյալի հաշվառմամբ՝ անհրաժեշտ է վերանայել նախագծային կարգավորումները՝ ներկայացված նկատառումների լույսի ներքո:
	Ընդունվել է

Նախագիծը խմբագրվել է:

Ընդունվել է ի գիտություն
Նախագիծը խմբագրվել է, իսկ նշված խնդիրը կլուծվի զինկոմիսարիատների տեխնիկական հագեցվածության և համապատասխան կապի հասանելիության ապահովման միջոցով:
Ընդունվել է 

Նախագծում կատարվել է կարգավորում:

Չի ընդունվել

Հրապարակային ծանուցումը իրականացվելու է վերջում, միաժամանակ, դրա տեխնիկական լուծումը համարժեք է լինելու ներկայումս գործող ՃՈ և ավտոկայանատեղերի տուգանքների համար հրապարակային ծանուցման ձևաչափին:

Ընդունվել է 

Նախագիծը խմբագրվել է, իսկ համապատասխան կառուցակարգերը կսահմանվեն ՀՀ կառավարության որոշմամբ:

Ընդունվել է 

Նախագիծը խմբագրվել է:

	8. Ներքին գործերի նախարարություն


	19.02.2024թ.

	
	N 43/6/22068-24

	Դիտողություններ և առաջարկություններ չկան:
	Ընդունվել է



	9. Տարածքային կառավարման և ենթակառուցվածքների նախարարություն


	21.02.2024թ.

	
	N ԳՍ//5522-2024

	Դիտողություններ և առաջարկություններ չկան:
	Ընդունվել է



	10. Ֆինանսների նախարարություն


	23.02.2024թ.

	
	N 01/11-1/4050-2024

	Դիտողություններ և առաջարկություններ չկան:
	Ընդունվել է



	11. Ազգային անվտանգության ծառայություն


	22.02.2024թ.

	
	N 11/290

	««Զինվորական ծառայության և զինծառայողի կարգավիճակի մասին» օրենքում լրացումներ և փոփոխություններ կատարելու մասին» օրենքի նախագծով առաջարկվող՝ պարտադիր զինվորական ծառայության զորակոչին, վարժական հավաքի, զինվորական վարժանքի կամ զորավարժության ներկայանալու համար քաղաքացուն ՀՀ հրապարակային ծանուցումների պաշտոնական կայքի միջոցով ծանուցելու կարգավորումների վերաբերյալ ՀՀ ԱԱԾ 26.01.2024թ. N 11/123 գրությամբ ներկայացվել է դիրքորոշում՝ մատնանշելով տվյալ կարգավորման խնդրահարույց լինելը պետական գաղտնիքի պահպանության և ՀՀ անվտանգությանն ու շահերին վնասելու համատեքստում:
Նախագծին կից ներկայացված ամփոփաթերթի համաձայն՝ վերոնշյալ առաջարկը ընդունվել է և նախագիծը խմբագրվել է, ինչպես նաև նշվել է, որ օրենքի կիրարկումն ապահովող Կառավարության որոշմամբ կսահմանվեն համապատասխան կառուցակարգեր: Մինչդեռ նախագծի լրամշակման արդյունքում քննարկվող դրույթները փոփոխության չեն ենթարկվել, ինչպես նաև չի նախատեսվել համապատասխան հիմք՝ կիրարկումն ապահովող Կառավարության ընդունման որոշման համար: 

ՀՀ հրապարակային ծանուցումների պաշտոնական կայքի միջոցով ծանուցումներ իրականացնելու դեպքում, որպես մեր կողմից բարձրացված տեղեկատվական անվտանգության խնդրի լուծում, առաջարկվում է հրապարակային ծանուցումներն իրականացնել այնպես, որպեսզի պաշտոնական կայք մուտք գործող ցանկացած անձի հասանելի չլինեն, իսկ ծանուցումը հնարավոր լինի տեսնել միայն տվյալ օգտատիրոջ կողմից կայքում նույնականացվելու դեպքում:
Միաժամանակ, նշված առաջարկից բխող իրավակարգավորումները կարող են նախատեսվել Կառավարության 2011 թվականիփետրվարի 17-ի N 174-Ն, 2018 թվականի  հոկտեմբերի 4-ի N 1132-Ն և 2018 թվականի  հոկտեմբերի 18-ի N 1174-Ն որոշումներում:

Ելնելով վերոգրյալից՝ առաջարկվում է նախագծի 1-ին հոդվածով լրացվող «Զինվորական ծառայության և զինծառայողի կարգավիճակի մասին» օրենքի 20-րդ հոդվածի 5-րդ մասի 4-րդ կետում «տեղադրումը» բառից հետո լրացնել «Կառավարության սահմանած կարգին համապատասխան» բառերը:

Ներկայացված առաջարկը նպատակ ունի որոշակիորեն նվազեցնելու տեղեկատության արտահոսքի ռիսկերը: Այնուամենայնիվ, հրապարակային ծանուցումն ինքնին խնդրահարույց է պատշաճ ծանուցման տեսանկյունից, մասնավորապես, զորակոչից կամ վարժական հավաքից խուսափելու դեպքում քաղաքացու քրեական պատասխանատվության հարցը լուծելիս: 
	Ընդունվել է

	12. Քննչական կոմիտե


	07.03.2024թ.

	
	N 01/20/71261-2024

	Նախագծի 1-ին հոդվածով առաջարկվող՝ «Զինվորական ծառայության և զինծառայողի կարգավիճակի մասին» օրենքի 20-րդ հոդվածի 6-րդ մասը խմբագրել հետևյալ բովանդակությամբ.

«6. Սույն հոդվածի 5-րդ մասի 3-րդ, 4-րդ կետերով սահմանված եղանակով ծանուցումն իրականացվում է նույն հոդվածի 1-ին, 2-րդ կետերով սահմանված պատշաճ ծանուցման անհնարինության դեպքում:

Սույն հոդվածի 5-րդ մասի համաձայն՝ առձեռն հանձնվող ծանուցագիրը կամ ծանուցագիրը ներառող փոստային պատվիրված նամակն ստանալուց քաղաքացու հրաժարումը գրավոր արձանագրվում է ծանուցագիրն առձեռն կամ փոստային պատվիրված նամակը հանձնող անձի կողմից՝ նշելով հրաժարման օրը, ամիսը, տարին և ժամը:

Պաշտոնական էլեկտրոնային փոստի հասցեով ծանուցագիրն ուղարկվում է բացառապես քաղաքացու գրավոր համաձայնության պարագայում:

Ծանուցագիրն հանձնելու անհնարինության կամ առձեռն հանձնվող ծանուցագիրը քաղաքացու կողմից ստանալուց հրաժարվելու կամ ծանուցագիրը ներառող փոստային պատվիրված նամակը՝ քաղաքացուն հանձնված լինելը հաստատող փաստաթղթային կամ էլեկտրոնային հավաստման բացակայության կամ քաղաքացու կողմից փոստային պատվիրված նամակը ստանալուց հրաժարվելու դեպքերում քաղաքացու ծանուցումն իրականացվում է հրապարակային ծանուցման միջոցով: Հայաստանի Հանրապետության հրապարակային ծանուցումների պաշտոնական կայքում քաղաքացուն ուղղված ծանուցագրի քաղվածքը տեղադրելու օրվանից հետո տասներորդ օրը քաղաքացին համարվում է ծանուցված:»:
	Չի ընդունվել 

Նախագծի 6-րդ մասի ներկայացված տեքստը առավել հանգամանալի է շարադրված, այդ թվում նաև՝ հաշվի առնելով «Ինտերնետով հրապարակային և անհատական ծանուցման մասին» ՀՀ օրենքի կարգավորումները:



	13. Վարչապետի աշխատակազմի պետաիրավական վարչություն


	22.03.2024թ.

	
	N 02/10.9/10926-2024

	1. Ինչպես գործող կարգավորումներով, այնպես էլ նախագծային դրույթներով չեն հաղթահարվում ծանուցումների մասով հիմնական և առանցքային խնդիրները։ Եթե առաջարկվող կառուցակարգը հնարավոր է արդյունավետ լինի խաղաղ պայմաններում, ապա ռազմական դրության ժամանակ առաջարկվող բազմափուլ և երկարատև մեխանիզմը գործընթացի օպերատիվության ապահովման տեսանկյունից խիստ անարդյունավետ է լինելու՝ չծառայելով իր նպատակին։
	Ընդունվել է ի գիտություն
Նախագծից ակնհայտ է, որ առաջարկվող կարգավորումները վերաբերում են պարտադիր զինվորական ծառայության զորակոչի և վարժական հավաքների ու զինվորական վարժանքների ժամանակ ծանուցումներին: Զորահավաքային զորակոչի ժամանակ ծանուցումների մեխանիզմը քննարկման փուլում է և կընթացքավորվի մշակման փուլում գտնվող «Պաշտպանության մասին» օրենքում փոփոխությունների և լրացումների կատարման շրջանակներում:

	2. Նախագծային կարգավորումների համաձայն՝ Հայաստանի Հանրապետության հրապարակային ծանուցումների պաշտոնական կայքում տեղադրվելու են քաղաքացիներին ուղղված համապատասխան ծանուցագրերի քաղվածքները, ինչը, մեր գնահատմամբ, խնդրահարույց է վարժական հավաքների տվյալների պաշտպանվածության և ազգային անվտանգության տեսանկյունից, քանի որ դրանով, ըստ էության, հրապարակվելու են վարժական հավաքներին մասնակցելու ենթակա անձանց տվյալները։
	Ընդունվել է ի գիտություն

Համակարգը ներդրվելու է այնպես, որ կոնկրետ ծանուցումը հասանելի լինի միայն կոնկրետ քաղաքացուն: Տեխնիկական լուծումը տրվելու է համապատասխան ՀՀ կառավարության որոշմամբ (նմանատիպ կարգավորումներ են գործում նաև ՃՈ և Երևան քաղաքում կայանատեղերի տուգանքների ծանուցումների մասով):

	3. Նախագծի 2-րդ հոդվածով լրացվող կարգավորման համաձայն՝ զինվորական կոմիսարիատները վարժական հավաքի հայտարարման օրվան նախորդող առնվազն եռամսյա ժամկետում իրականացնում են վարժական հավաքի կազմակերպման նախապատրաստական գործընթաց՝ հայտարարվող վարժական հավաքին քաղաքացու մասնակցությունն ապահովելու նպատակով, որի շրջանակներում Հայաստանի Հանրապետությունում գտնվող քաղաքացին պարտավոր է զինվորական կոմիսարիատի համապատասխան ծանուցման հիման վրա ներկայանալ իր զինվորական հաշվառման մարմին։ Մինչդեռ նախագծում բացահայտված չէ, թե ինչ է իրենից ենթադրում վարժական հավաքի կազմակերպման նախապատրաստական գործընթացը, ինչպես նաև առկա չէ քաղաքացու կողմից համապատասխան նախապատրաստական գործընթացին մասնակցելու պարտավորության չկատարման դեպքում համապատասխան պատասխանատվություն նախատեսող դրույթ, որպիսի պարագայում տվյալ կարգավորումը վերածվելու է հռչակագրային նորմի։
	Մասամբ է ընդունվել

Չնայած, որ հասկանալի է, որ խոսքը վերաբերում է 59-րդ հոդվածի 5-րդ և 6-րդ մասերում նշված` վարժական հավաքին կանչվելու ոչ ենթակա հանգամանքներին ու պայմաններին, այնուամենայնիվ կատարվել է հստակեցնող լրամշակում:

Ինչ վերաբերում է պատասխանատվությանը, ապա ՀՀ քրեական օրենսգրքի 462-րդ հոդվածը սահմանել է վարժական հավաքից խուսափելու դեպքում քրեական պատասխանատվություն: Ինչ վերաբերում է պատասխանատվությանը, ապա ՀՀ քրեական օրենսգրքի 462-րդ հոդվածը սահմանել է վարժական հավաքից խուսափելու դեպքում քրեական պատասխանատվություն:


� Այսուհետ' Նախագիծ:


� Այսուհետ՝ զինկոմիսարիատներ:





